
Efni: Umsögn M jólkursam sölunnar ehf. um frum varp til laga um breytingu  á 
búvörulögum , nr. 99/1993, og  búnaðarlögum , nr. 70/1998 (undanþágur frá  
ákvæ ðum  sam keppnislaga, verð jö fnu n argjö ld  o.fl.).

Auglýstur frestur var gefin til 27. febrúar til að skila inn umsögn um málið á ve f Alþingis.

Í greinargerð er sagt að frumvarpið byggi á frumvarpsdrögum sem birt voru á ve f 

atvinnuvegaráðuneytisins 6. mars 2017. Mjólkursamsalan skilaði inn umsögn um málið 

til ráðuneytisins í sama mánuði. Sú umsögn á enn þá við og er hér í viðhengi.

Að tillögu atvinnunefndar samþykkti Alþingi haustið 2016 að fela sérstökum 

samráðshópi að endurskoða búvörusamninga og á hann samkvæmt erindisbréfi að skila 

inn skýrslu fyrir lok þessa árs. Mjólkursamsalan hvetur til þess að sú 

endurskoðunarvinna sem Alþingi samþykkti að leggja í verði nýtt í þessu samhengi til að 

móta breiða sátt um skipulag mjólkurframleiðslu og vinnslu til framtíðar.

Mjólkursamsalan er hlynnt því að gerðar verði breytingar á búvörulögum sem miða að 

því að styrkja stöðu smærri afurðastöðva og stuðla að aukinni samkeppni í framleiðslu á 

mjólkurvörum og þar með að aukinni nýsköpun og hagkvæmari nýtingu framleiðsluþátta 

þjóðfélagsins. Mjólkursamsalan leggur hins vegar ríka áherslu á að allar breytingar á 

búvörulögum séu vel ígrundaðar og raunverulegt mat lagt á áhrif þeirra áður en þær eru 

leiddar í lög enda mynda ákvæði gildandi búvörulaga heildstætt skipulag. Áhrif þess að 

fella brott tiltekin ákvæði án þess að huga samhliða að því heildstæða skipulagi geta því 

verið skaðleg.

Helstu atriði umsagnarinnar sem skilað var inn vorið 2017:

- Í ljósi þeirrar umræðu sem átt hefur sér stað í samfélaginu um gildi ákvæða 

samkeppnislaga nr. 44/2005 um starfsemi Mjólkursamsölunnar telur fyrirtækið 

brýnt að árétta að ákvæði búvörulaga veitir mjólkuriðnaði ekki almenna 

undanþágu frá ákvæðum samkeppnislaga. Ákvæðið veitir afmarkaða heimild til 

samkomulags og samstarfs í þeim tilgangi að lækka kostnað, sem er afmarkað 

frávik frá því sem annars myndi gilda eftir 10. gr. Samkeppnislaga. Að öðru leyti 

gilda ákvæði samkeppnislaganna um starfsemi afurðastöðva í mjólkuriðnaði á 

sama hátt og um starfsemi annarra fyrirtækja.

- Mjólkursamsalan leggur áherslu á að skoðaðar verði aðrar leiðir í því skyni að 

styrkja stöðu smærri afurðastöðva en að fella brott ákvæði 71. gr. búvörulaga með 

tilheyrandi tjóni fyrir samfélagið. Í því sambandi væri svo dæmi sé nefnt 

hugsanlegt að lögbinda ákvæði í þá veru að smærri afurðastöðvar fái tiltekið magn 

af hrámjólk á lægra verði en því sem ákveðið er af verðlagsnefnd búvara fyrir 

ógerilsneydda mjólk í lausu máli.

- Mjólkursamsalan leggur ríka áherslu á að lagt verði ígrundað mat á bæði 

raunveruleg áhrif sem og nauðsyn þess að fella um rætt ákvæði 71. gr. búvörulaga 

brott. Ef í kjölfar slíks mats verður allt að einu talið rétt að fella ákvæðin brott verði 

samhliða mælt fyrir um ráðstafanir til að koma í veg fyrir að fyrr greind fyrirtæki 

sem og bæði bændur og neytendur verði fyrir tjóni. Slíkar ráðstafanir gætu svo 

dæmi sé nefnt falist í því að koma á skilvirku verðtilfærslukerfi sem allar 

afurðastöðvar, jafnt stórar sem smáar, ættu aðild að.

- Vill Mjólkursamsalan árétta að framleiðslukostnaður í mjólkuriðnaði lækkaði 

verulega í kjölfar þeirrar þróunar sem hófst uppúr Þjóðarsáttarsamningunum um 

1990 og 71. gr. búvörulaga treysti grundvöllinn undir með lagabreytinguni 2004. 

Sú lækkun hefur ótvírætt skilað sér til bæði bænda og neytenda.

Með hliðsjón af framangreindu hvetur Mjólkursamsalan nefndina til þess að vísa 

frumvarpinu til umfjöllunar hjá samráðshóps um endurskoðun búvörusamninganna.

Virðingarfyllst, 
f.h. Mjólkursamsölunnar ehf.

Ari Edwald, forstjóri

Atvinnuvega- og nýsköpunarráðuneyti
B.t. Þorgerðar Katrínar Gunnarsdóttur, sjávarútvegs- og landbúnaðarráðherra 
Skúlagötu 4 
101 Reykjavík

Reykjavík, 17. mars 2017

Efni: Umsögn Mjólkursamsölunnar ehf. um drög að frumvarpi til breytinga á 
búvörulögum nr. 99/1993 og búnaðarlögum nr. 70/1998

Hinn 6. mars 2017 voru birt til umsagnar á vefsíðu Atvinnuvega- og nýsköpunarráðuneytisins 
drög sjávarútvegs- og landbúnaðarráðherra að frumvarpi til breytinga á búvörulögum nr. 
99/1993 og búnaðarlögum nr. 70/1998.

Á vefsíðu ráðuneytisins kemur fram að verði frumvarpið að lögum muni allir aðilar í 
mjólkuriðnaði geta keypt mjólk með sama tilkostnaði og markaðsráðandi afurðastöð, 
markaðsráðandi afurðastöð verði skylt að safna og taka við allri hjámjólk sem henni býðst frá 
framleiðeindum mjólkur, markaðsráðandi afurðastöð verði skylt að selja óháðum 
afurðastöðvum og vinnsluaðilum hrámjólk sem nemi allt að 20% af þeirri hrámjólk sem hún taki 
við, verð á hrámjólk verði áfram ákveðið af verðlagsnefnd og gildi gagnvart framleiðsluhluta 
markaðsráðandi afurðastöðvar og óháðum aðilum, framleiðsluhluti markaðsráðandi 
afurðastöðvar skuli fjárhagslega og stjórnunarlega aðskilin frá annarri starfsemi 
afurðarstöðvarinnar og að eftirlit með markaðsráðandi afurðastöð samkvæmt búvörulögum 
verði í höndum Samkeppniseftirlitsins. Þá kemur fram að helsta breytingin frá gildandi 
ákvæðum búvörulaga verði sú að afurðastöðvum í mjólkuriðnaði verði óheimilt að gera 
samninga sín á milli um verðtilfærslu milli tiltekinna afurða sem og að afurðastöðvum í 
mjólkuriðnaði verði óheimilt að sameinast, gera með sér samkomulag um verkaskiptingu milli 
mjólkursamlaga að því er framleiðslu einstakra mjólkurvara varðar eða hafa með sér annars 
konar samstarf við framleiðslu, geymslu og dreifingu mjólkurafurða.

Á vefsíðu ráðuneytisins er enn fremur tekið fram að við vinnslu frumvarpsins hafi verið tekið 
mið af tillögum Samkeppniseftirlitsins sem skilað var til atvinnuveganefndar Alþingis vegna 
umfjöllunar um frumvarp til breytinga á búvörulögum á 145. löggjafarþingi auk þess sem tekið 
hafi verið mið af því hvernig skipulagi mjólkuriðnaðarins er háttað í Noregi og Hollandi.

Frestur var til umsagnar var veittur til dagsins í dag.

Hér á eftir fer umsögn Mjólkursamsölunnar ehf. (hér eftir nefnd „Mjólkursamsalan") um 
fyrirliggjandi frumvarpsdrög sjávarútvegs- og landbúnaðarráðherra. Í umsögninni verður fyrst

gerð stuttlega grein fyrir samspili einstakra ákvæða gildandi búvörulaga með hliðsjón af þeim 
breytingum sem lagðar eru til í fyrirliggjandi frumvarpsdrögum, því næst verður fjallað um þau 
ákvæði frumvarpsdraganna sem hafa þýðingu fyrir starfsemi Mjólkursamsölunnar og loks 
verður fjallað um 71. gr. gildandi búvörulaga og þýðingu þess að fella hana brott án þess að 
gera aðrar ráðstafanir samhliða.

Í upphafi vill Mjólkursamsalan taka fram að fyrirtækið er hlynnt því að gerðar verði breytingar 
á búvörulögum sem miða að því að styrkja stöðu smærri afurðastöðva og stuðla að aukinni 
samkeppni í framleiðslu á mjólkurvörum og þar með að aukinni nýsköpun og hagkvæmari 
nýtingu framleiðsluþátta þjóðfélagsins. Mjólkursamsalan leggur hins vegar ríka áherslu á að 
allar breytingar á búvörulögum séu vel ígrundaðar og raunverulegt mat lagt á áhrif þeirra áður 
en þær eru leiddar í lög enda mynda ákvæði gildandi búvörulaga heildstætt skipulag. Áhrif 
þess að fella brott tiltekin ákvæði án þess að huga samhliða að því heildstæða skipulagi geta 
því verið skaðleg.

I. 
Samspil einstakra ákvæða búvörulaga

Með búvörulögum er komið á heildstæðu skipulagi fyrir mjólkuriðnaðinn hér á landi og hefur 
samspil einstakra ákvæða í lögunum því verulega þýðingu. Að mati Mjólkursamsölunnar getur 
því verið skaðlegt að fella brott einstök ákvæði sem eru hluti af þeirri heild án þess að gera 
samhliða aðrar ráðstafanir.

Í ljósi þess telur Mjólkursamsalan nauðsynlegt til skýringa að fara stuttlega yfir það 
starfsumhverfi sem afurðastöðvum í mjólkuriðnaði hefur verið markað með búvörulögum.

Tilgangi búvörulaga er lýst með eftirfarandi hætti í 1. gr. þeirra:

a. að stuðla að framförum og aukinni hagkvæmni í búvöruframleiðslu og vinnslu og sölu 
búvara til hagsbóta fyrir framleiðendur og neytendur,

b. að framleiðsla búvara til neyslu og iðnaðar verði í sem nánustu samræmi við þarfir 
þjóðarinnar og tryggi ávallt nægjanlegt vöruframboð við breytilegar aðstæður í landinu,

c. að nýttir verði sölumöguleikar fyrir búvörur erlendis eftir því sem hagkvæmt er talið,

d. að kjör þeirra sem landbúnað stunda verði í sem nánustu samræmi við kjör annarra 
stétta,

e. að innlend aðföng nýtist sem mest við framleiðslu búvara, bæði með hliðsjón a f 
framleiðsluöryggi og atvinnu,

f. að stuðla að jöfnuði á milli framleiðenda í hverri búgrein hvað varðar afurðaverð og 
markað.

Við túlkun á ákvæðum laganna ber í samræmi við hefðbundin lögskýringarsjónarmið að hafa 
þennan tilgang að leiðarljósi.

Til þess að fá beingreiðslur úr ríkissjóði á grundvelli búvörulaga þurfa kúabændur að 
undirgangast ýmis skilyrði, sem nánar er lýst í samningi íslenska ríkisins við Bændasamtök 
Íslands um starfsskilyrði mjólkurframleiðslu hverju sinni. Kúabændur undirgangast þessi 
skilyrði m.a. með aðild sinni að Auðhumlu svf. og Kaupfélagi Skagfirðinga svf., sem eru 
eigendur Mjólkursamsölunnar. Skyldurnar sem hvíla á þessum aðilum eru svo að tryggja 
söfnun mjólkur sem og vinnslu, sölu og dreifingu á mjólkurafurðum allan ársins hring í því

magni sem raun ber vitni til allra landsmanna, á sama verði og óháð búsetu. Saman vinna svo 
Auðhumla svf., Kaupfélag Skagfirðinga svf. og Mjólkursamslan að birgðastýringu hráefnis og 
mjólkurafurða fyrir allt landið. Að uppfylltum skilyrðum opinberra eftirlitsaðila og leyfis frá þeim 
til mjólkursölu frá lögbýli telur Mjólkursamsalan sig jafnframt í reynd skuldbundna til að kaupa 
og/eða vinna alla mjólk af félagsmönnum Auðhumlu svf. og Kaupfélags Skagfirðinga svf. án 
tillits til eftirspurnar neytenda hverju sinni. Eftir að viðskiptasamband er komið á milli 
mjólkurframleiðanda og Auðhumlu svf. og/eða Kaupfélags Skagfirðinga svf. samkvæmt 
samþykktum félaganna skapast gagnkvæm réttindi og gagnkvæmar skyldur þeirra á milli. Þeim 
réttindum og skyldum er lýst í samþykktum félaganna og í tilviki Auðhumlu svf. 
viðskiptaskilmálum sem á samþykktum félagsins byggja. Samkvæmt þeim eru félögin skyldug 
til að sækja mjólk til framleiðenda með reglubundnum hætti allan ársins hring og greiða þeim 
að lágmarki það verð sem ákveðið er af verðlagsnefnd búvara að skuli vera lágmarksverð á 
mjólk til framleiðenda. Félögin fara í um 80.000 heimsóknir til hráefnissöfnunar á sveitabæi 
árlega. Þau fyrirtæki sem aðild eiga að þessu samstarfi taka á sig þann kostnað sem skapast 
vegna sveiflna í framboði og eftirspurn.

Þau ákvæði búvörulaga sem öðrum fremur veita starfsumhverfi Mjólkursamsölunnar og 
annarra afurðastöðva í mjólkuriðnaði sérstöðu eru ákvæði 4. mgr. 13. gr. og 71. gr. laganna 
sem og ákvæði 7., 8. og 1. og 2. mgr. 13. gr. þeirra sem varða verðlagningu. Í almennri umræðu 
um þetta starfsumhverfi hefur meðal annars af hálfu Samkeppniseftirlitsins ítrekað verið vísað 
til þessa lagaramma sem ívilnandi fyrir mjólkuriðnaðinn, en með öllu horft fram hjá þeim 
íþyngjandi skyldum sem í honum felast. Að mati Mjólkursamsölunnar hefur þetta viðhorf komið 
í veg fyrir að umræða um starfsumhverfi mjólkuriðnarins sé fyllilega hlutlæg.

Samkvæmt 4. mgr. 13. gr. er afurðastöðum í mjólkuriðnaði þrátt fyrir ákvæði samkeppnislaga 
heimilt að gera samninga sín á milli um verðtilfærslu milli tiltekinna afurða. Samkvæmt 71. gr. 
þeirra er afurðastöðum í mjólkuriðnaði þrátt fyrir ákvæði samkeppnislaga heimilt að sameinast, 
gera með sér samkomulag um verkaskiptingu milli mjólkursamlaga að því er varðar framleiðslu 
einstakra mjólkurvara og hafa með sér annars konar samstarf til þess að halda niðri kostnaði 
við framleiðslu, geymslu og dreifingu mjólkurafurða.

Umrædd ákvæði voru tekin upp í búvörulög með breytingalögum nr. 85/2004. Í athugasemdum 
með frumvarpi því sem varð að umræddum breytingalögum kemur fram að viðkomandi 
ákvæðum sé ætlað að eyða þeirri réttaróvissu sem skapast hafi um að búvörulög tryggi ekki 
með nægjanlegri vissu að samráð, samruni og verðtilfærsla í mjólkuriðnaði sé undanskilið 
gildissviði samkeppnislaga í samræmi við ætlan löggjafans.

Í athugasemdunum kemur jafnframt fram að upptaka umræddra ákvæða sé í samræmi við 
tilgang búvörulaga sem rakinn er í 1. gr. þeirra. Þá segir að þar til markaðsaðstæður skapist til 
þess að verðmyndun geti orðið á grundvelli framboðs og eftirspurnar skuli miðað við að 
starfsemi afurðastöðva í mjólkuriðnaði verði undanskilin gildissviði samkeppnislaga en á móti 
verði heildsöluverð helstu mjólkurafurða ákveðið af verðlagsnefnd líkt og verið hafi. Með því 
ætti að nást fram nauðsynleg hagræðing hjá afurðastöðvum án þess að nauðsynjavara hækki 
til neytenda.

Þannig setja ákvæði laganna um verðlagningu afurðastöðvum skýrar skorður sem hindra að 
afurðastöðvar geti misnotað þá sérstöðu sem ákvæði 4. mgr. 13. gr. og 71. gr. skapa þeim.

Í IV. kafla búvörulaga er fjallað um verðskráningu á búvörum. Í 1. mgr. 7. gr. kemur fram að 
verðlagsnefnd búvara, skipuð sex mönnum, ákveði afurðaverð til búvöruframleiðenda og verð 
búvara í heildsölu. Í 2.-5. mgr. 7. gr. kemur svo fram að samtök launþega tilnefni tvo fulltrúa í 
nefndina, stjórn Bændasamtaka Íslands og stjórnir búgreinasamtaka, sem hlotið hafa 
viðurkenningu samkvæmt 4. gr. laganna og starfa fyrir búgreinafélög þeirra afurða sem

verðlagðar eru hverju sinni, tilnefni tvo fulltrúa sameiginlega, samtök afurðastöðva fyrir búvörur 
tilnefna tvo fulltrúa og loks ráðherra einn sem jafnframt er formaður nefndarinnar.

Samkvæmt 1. mgr. 8. gr. laganna ákveður verðlagsnefnd búvara lágmarksverð á mjólk til 
framleiðenda. Ákvörðun hennar þar að lútandi skal samkvæmt sama ákvæði byggjast á gerð 
verðlagsgrundvallar fyrir bú af hagkvæmri stærð, með framleiðsluaðstöðu þar sem tekið er mið 
af opinberum heilbrigðis- og aðbúnaðarkröfum og hagkvæmum framleiðsluháttum. Enn fremur 
er tekið fram að áætlað vinnuframlag skuli skila endurgjaldi hliðstæðu og gerist hjá 
starfsstéttum sem bera sambærilega ábyrgð á rekstri og mæta hliðstæðum kröfum um viðveru 
og færni.

Samkvæmt 1. mgr. 13. gr. laganna ákveður verðlagsnefnd búvara jafnframt heildsöluverð 
búvara sem verðlagðar eru samkvæmt 8. gr. laganna. Fram kemur að við ákvarðanir þar að 
lútandi skuli hún taka tillit til afurðaverðs til framleiðenda og rökstuddra upplýsinga um kostnað 
við vinnslu og dreifingu búvara. Þá kemur fram að nefndin geti efnt til sérstakra rannsókna í 
því skyni að fá betri upplýsingar um þau atriði sem máli skipta fyrir ákvörðun heildsöluverðs á 
búvörum með þeim hætti sem greinir í 11. gr. laganna. Í 2. mgr. 13. gr. kemur svo fram að 
verðlagsnefnd sé heimilt í samkomulagi um heildsöluverð að gera tilteknar fyrirfram ákveðnar 
framleiðnikröfur til afurðastöðvar enda sé það samhljóða ákvörðun nefndarinnar.

Þannig ákveður verðlagsnefnd annars vegar lágmarksverð fyrir mjólk til framleiðenda og hins 
vegar heildsöluverð tiltekinna mjólkurvara. Rétt er að hafa í huga að það er ákvörðun 
verðlagsnefndar búvöru hverju sinni hvaða mjólkurvörur hún velur til verðákvörðunar. 
Ákvörðun um lágmarksverð til framleiðenda er byggð á gerð verðlagsgrundvallar fyrir kúabú 
og við ákvörðun á heildsöluverði mjólkurafurða er tekið tillit til afurðaverðs til framleiðenda og 
rökstuddra upplýsinga um kostnað við vinnslu og dreifingu.

Verðlagsnefnd búvara styðst því við lögbundin sjónarmið í ákvörðunum sínum. Við 
ákvarðanatöku um lágmarksverð fyrir mjólk til framleiðenda og heildsöluverð mjólkurafurða 
styðst hún þannig annars vegar við gögn um kostnaðarþróun rekstraraðila kúabús og hins 
vegar afurðastöðva að teknu tilliti til heildarafkomu í mjólkuriðnaði. Þannig hefur afkoma 
Mjólkursamsölunnar bein áhrif á ákvarðanir nefndarinnar um hvort tveggja. Ef afkoma 
Mjólkursamsölunnar er góð skilar það sér með beinum hætti í hærra lágmarksverði til 
framleiðenda eða lægra heildsöluverði mjólkurafurða eða eftir atvikum hvort tveggja. Til að 
tryggja að þetta nái fram að ganga hefur löggjafinn mælt svo fyrir að verlagsnefnd skuli skipuð 
fulltrúum allra viðeigandi hagsmunaaðila samkvæmt 2.-5. mgr. 7. gr. laganna, sem þurfa að 
komast að samkomulagi um ákvarðanir hennar og ræður afl atkvæða niðurstöðu.

Það er því ljóst að allar sjálfstæðar verðákvarðanir Mjólkursamsölunnar hafa með beinum hætti 
áhrif á ákvarðanir verðlagsnefndar búvara og fyrirtækið býr því við ótvírætt aðhald hvað þær 
varðar. Ef Mjólkursamsalan hækkar svo dæmi sé nefnt verð á þeim afurðum sem ekki eru 
verðlagðar af verðlagsnefnd skilar það sér í hvort tveggja hærra lágmarksverði til framleiðenda 
og lægra heildsöluverði þeirra afurða sem verðlagðar eru af verðlagsnefnd. Mjólkursamsalan 
hefur því ekki nokkra hagsmuni af því að misnota þá stöðu sem hún er í hvort heldur sem er 
með því að hækka verð afurða sinna eða með háttsemi sem er til þess fallin að útiloka smærri 
aðila eða raska samkeppnisstöðu þeirra með öðrum hætti. Þvert á móti eru hagsmunir eigenda 
Mjólkursamsölunnar, þ.e. bænda í gegnum fyrrgreind samvinnufélög, þeir ríkastir að 
hámarksmagn af mjólk sé unnið og selt á markaði enda vöruþróun fleiri fyrirtækja þeim ótvírætt 
til hagsbóta.

Löggjafinn hefur búið svo um hnútana að starfsumhverfi afurðastöðva í mjólkuriðnaði og 
skipulag á umræddum markaði er í grundvallaratriðum annað en á ýmsum öðrum mörkuðum 
og hefur metið það svo að sú tilhögun skili samfélaginu í heild meiri ábata og tryggi eins og 
kostur er hagkvæma nýtingu framleiðsluþátta þjóðfélagsins og velferð neytenda. Að mati 
Mjólkursamsölunnar er því nauðsynlegt við allar breytingar á skipulagi mjólkuriðnaðarins 
samkvæmt búvörulögum að leggja raunverulegt mat á áhrif slíkra aðgerða. Í því sambandi 
leggur Mjólkursamsalan áherslu á að skipulag mjólkuriðnaðarins er samkvæmt gildandi lögum 
heildstætt og því komið á með það fyrir augum að ná fram eins mikilli hagræðingu og kostur er 
og tryggja hagsmuni bæði bænda og neytenda. Ef gera á breytingar á einstökum ákvæðum, 
fella einstök ákvæði brott eða lögleiða ný ákvæði þarf því að fara fram ígrundað mat á bæði 
nauðsyn og áhrifum slíkrar lagasetningar sem og eftir atvikum þörf á samhliða 
mótvægisaðgerðum.

II. 
Ákvæði fyrirliggjandi frumvarpsdraga

Þau ákvæði frumvarpsdraganna sem öðrum fremur varða starfsemi Mjólkursamsölunnar eru 
ákvæði 2. gr. þess og ákvæði 6. gr. þess og mun eftirfarandi umfjöllun einskorðast við þau.

Um 2. gr.
Í 2. gr. frumvarpsins er lagt til að 3. og 4. mgr. 13. gr. búvörulaga verði felld brott. Að því er 3. 
mgr. 13. gr. varðar er þó lagt til í 6. gr. frumvarpsins að sambærilegt ákvæði verði tekið upp í 
71. gr. búvörulaga og því ekki um efnislega breytingu að ræða.

Ákvæði 4. mgr. 13. gr. búvörulaga er svohljóðandi:

Þrátt fyrir ákvæði samkeppnislaga er afurðastöðvum í mjólkuriðnaði heimilt að gera 
samninga sín á milli um verðtilfærslu milli tiltekinna afurða. Leggja skal slíka samning 
fyrir verðlagsnefnd til uppýsingar.

Mjólkursamsalan leggur líkt og fyrr greinir ríka áherslu á að allar breytingar á búvörulögum sem 
varða skipulag mjólkuriðnaðarins séu skoðaðar heildstætt og raunverulegt mat lagt á áhrif 
þeirra. Eins og fram kemur í athugasemdum við 6. gr. fyrirliggjandi frumvarps eru ekki 
fyrirhugaðar breytingar á verðlagningarkerfi mjólkur. Vegna þess hvernig verðlagningu á mjólk 
og mjólkurafurðum er lögum samkvæmt háttað kann að vera nauðsynlegt fyrir afurðastöðvar, 
hvort heldur sem er stórar eða smáar, að gera samninga sín á milli um verðtilfærslu til að 
tryggja fullnægjandi framboð af framlegðarlágum mjólkurafurðum.

Ákvæði 4. mgr. 13. gr. í núverandi mynd var tekið upp í búvörulög með breytingalögum nr. 
85/2004. Í athugasemdum við umrætt ákvæði í því lagafrumvarpi segir svo:

Samkvæmt 3. mgr. 13. gr. búvörulaga getur verðlagsnefnd, að fengnum tillögum 
afurðastöðva eða samtaka þeirra, heimilað afurðastöðvum að gera samninga sín á milli 
um verðtilfærslu milli tiltekinna afurða. Samningar þessir skulu hljóta staðfestingu 
verðlagsnefndar.

Verðlagsnefnd hefur heimilað afurðastöðvum í mjólkuriðnaði að gera samning sín á 
milli um verðtilfærslu á milli tiltekinna afurða. Samtök afurðastöðva í mjólkuriðnaði 
(SAM) annast framkvæmd þessarar verðtilfærslu í umboði Bændasamtaka Íslands, sbr.

2. mgr. 6. gr. samnings milli Bændasamtakanna og SAM, dags. 24. febrúar 2000, en 
það fyrirkomulag á sér stoð í 24. gr. búvörulaga.

Í  framkvæmd fer verðtilfærslan þannig fram að stjórn SAM gerir fyrir hönd aðildarfélaga 
tillögur um verðtilfærslu mjólkur og mjólkurafurða sem síðan eru háðar staðfestingu 
verðlagsnefndar. Í  tillögunum er lagt til að innheimt verði mánaðarlega 
verðtilfærslugjald á ýmsum mjólkurafurðum og að tilteknar mjólkurafurðir hljóti 
mánaðarlega endurgreiðslur úr verðtilfærslusjóði SAM. Verðtilfærslugjald e r innheimt á 
grundvelli 22. gr. búvörulaga. Samningur um verðtilfærslu bindur ekki aðrar 
afurðastöðvar en þæ r sem að honum standa. Sem stendur eru hins vegar allar 
mjólkurafurðastöðvar aðilar að samkomulaginu.

Með breytingunni er því aðeins verið að færa formið og ábyrgðina til afurðastöðvanna 
frá verðlagsnefnd í samræmi við venjubundna framkvæmd samkvæmt búvörulögum og 
undanskilja verðtilfærsluna skýrlega gildissviði samkeppnislaga. Þó er talið rétt að 
verðlagsnefnd sé upplýst um þessa samninga og því er lögð skylda á afurðastöðvarnar 
að senda nefndinni þá til upplýsingar. Breytingarnar kalla hvorki á afnám lögbundins 
verðtilfærslugjalds skv. 22. gr. búvörulaga, en það gjald stendur undir verðtilfærslu milli 
tiltekinna mjólkurafurða, né breytingar á verðmiðlunargjaldi skv. 19. gr. búvörulaga.

Líkt og að framan greinir á ákvæðið sér því mun lengri sögu og er nátengt verðlagningarkerfi 
mjólkur. Í athugasemdum við 8. gr. í frumvarpi því sem varð að lögum nr. 69/1998 um breytingu 
á lögum um framleiðslu, verðlagningu og sölu á búvörum nr. 99/1993, með síðari breytingum, 
var verðtilfærslu komið á árið 1992. Í umræddum athugasemdum segir svo um tilefni þess:

Við lögfestingu ákvæða í búvörusamningnum frá 1992 var niðurgreiðslu á verði mjólkur 
og mjólkurafurða í heildsölu hætt en jafnvirði þeirra greitt beint til bænda. Niðurgreiðslur 
voru þá mjög breytilegar sem hlutfall a f verði hverrar afurðar. Í  hlutfalli a f 
framleiðslukostnaði voru niðurgreiðslur mestar á smjöri og mjólkurdufti. Til að valda ekki 
röskun á markaði mjólkurafurða við þessa tilfærslu á fjármunum, var tekin ákvörðun í 
fimmmannanefnd um að heimila tilfærslur á milli verðs einstakra afurða sem hefur verið 
við lýði síðan. Það er gert á þann hátt að við heildsöluverðlagningu er fært a f verði 
einnar afurðar til annarrar þó þannig að summa fjárhæðar til hækkunar vara verði jö fn  
summu fjárhæða til lækkunar annarra vara.

Af þessu má glöggt sjá að verðtilfærslu var komið á í því skyni að leiðrétta þá skekkju í tekjum 
starfandi afurðastöðva sem skapaðist við breytingu á fyrirkomulagi ríkisstuðnings. Tilgangur 
verðtilfærslu er því að tryggja að einstakir vöruflokkar standi undir hráefniskostnaði og 
lágmarks vinnslukostnaði með hliðsjón af verðlagningarkerfi mjólkur. Að mati 
Mjólkursamsölunnar er því varhugavert að nema heimild afurðastöðva til að gera samninga 
sín á milli um verðtilfærslu milli tiltekinna afurða úr gildi án þess að fram fari raunverulegt mat 
á bæði áhrifum og nauðsyn slíkrar breytingar.

Um 6. gr.
Í 6. gr. fyrirliggjandi frumvarpsdraga er lagt til að gildandi ákvæði 71. gr. búvörulaga verði fellt 
brott í núverandi mynd og nýtt ákvæði lögleitt í þess stað. Í þessu felst að sá grundvöllur til 
hagræðingar sem komið var á fót með lögum nr. 85/2004 í þeim tilgangi að halda niðri kostnaði 
við framleiðslu, geymslu og dreifingu mjólkurafurða verður afnuminn. Þetta er ráðgert enda 
þótt ekki séu gerðar tillögur að öðrum ráðstöfunum eða breytingum til að tryggja að sú 
hagræðing og hagkvæmni, sem hefur verið náð á markaðnum, verði viðhaldið. Um gildandi 
ákvæði 71. gr. búvörulaga og þýðingu þess að fella ákvæðið brott verður nánar fjallað í kafla

6



III. hér á eftir. Sú umfjöllun sem hér fer á eftir einskorðast því við hið nýja ákvæði sem lagt er 
til að lögleitt verði.

Ákvæði 6. gr. frumvarpsdraganna miðar að því að styrkja stöðu óháðra afurðastöðva og 
vinnsluaðila. Ákvæðið er svohljóðandi:

Markaðsráðandi afurðastöð er skylt að safna og taka við allri hrámjólk sem henni býðst 
frá framleiðendum mjólkur. Einnig er henni skylt að selja óháðum afurðastöðvum og 
vinnsluaðilum hrámjólk til framleiðslu á mjólkurvörum. Söluskylda markaðsráðandi 
afurðastöðvar nemur allt að 20% a f þeirri hrámjólk sem afurðastöðin tekur við.

Verð á hrámjólk skal ákveðið samkvæmt 1. mgr. 13. gr. og gilda gagnvart 
framleiðsluhluta markaðsráðandi afurðastöðvar og óháðum aðilum. Sama jafnræði skal 
gilda um önnur viðskiptakjör og skilmála. Framleiðsluhluti markaðsráðandi 
afurðastöðvar skal vera fjárhagslega og stjórnunarlega aðskilin frá annarri starfsemi 
afurðarstöðvarinnar.

Samkeppniseftirlitið skal hafa eftirlit með ákvæði þessu sem hluti a f eftirliti 
meðmarkaðsráðandi afurðastöðvum á grundvelli samkeppnislaga. Brot gegn ákvæði 
þessu varðarsömu viðurlögum og 11. gr. samkeppnislaga nr. 44/2005 sbr. 37. gr. 
laganna.

Með 6. gr. frumvarpsins er þannig lagt til að mælt verði fyrir um skyldu markaðsráðandi 
afurðastöðvar til að taka við allri hrámjólk sem henni býðst frá framleiðendum, sem og skyldu 
hennar til að selja allt að 20% af þeirri hrámjólk til óháðra afurðastöðva og vinnsluaðila 
hrámjólkur, sbr. 1. mgr. 6. gr. frumvarpsins. Það vekur sérstaka athygli að fram kemur í 
athugasemdum við ákvæðið að tekið hafi verið mið af tillögum Samkeppniseftirlitsins sem 
skilað var til atvinnuveganefndar vegna umfjöllunar um frumvarp til breytinga á búvörulögum á 
145. löggjafarþingi. Slíkt stenst þó ekki þar sem ljóst er af lestri umrædds skjals að ekki eru 
gerðar tillögur um móttökuskyldu markaðsráðandi afurðastöðvar af hálfu 
Samkeppniseftirlitsins. Raunar kemur fram í umræddu skjali að Samkeppniseftirlitið fái ekki 
betur séð en að öll atriði sem tengjast söfnun og verðlagningu á hrámjólk frá bændum séu í 
föstum skorðum og að stjórnvaldinu sé ekki kunnugt um nein vandamál þar að lútandi. Sjái 
það því ekki þörf á að löggjafinn grípi til sérstakra aðgerða hvað það varðar að svo stöddu.

Í athugasemdunum er ekki sérstaklega fjallað um það nýmæli sem gerð er tillaga að með 1. 
málslið 6. gr. frumvarpsins þess efnis að markaðsráðandi afurðastöð verði skylt að taka við 
allri hrámjólk sem henni býðst frá framleiðendum. Hins vegar er lögð áherslu á söluskylduna 
og tekið fram að einn mikilvægasti þátturinn til að tryggja samkeppni á mjólkurmarkaði og 
stuðla þannig að nýsköpun og vöruþróun sé að vinnsluaðilum sé tryggður aðgangur að 
hrámjólk. Vísað er til stöðunnar í Hollandi og Noregi og tekið fram að sú breyting sem mælt sé 
fyrir um taki „nokkuð mið af skipulagi í nágrannalöndum Íslands til að tryggja aðgang að 
hrámjólk".

Hvað þetta varðar skal áréttað að Mjólkursamsalan er hlynnt breytingum á búvörulögum sem 
miða að því að styrkja stöðu smærri afurðastöðva og stuðla að aukinni samkeppni í framleiðslu 
á mjólkurvörum. Hins vegar verður að horfa heildstætt á áhrif hvers konar breytinga á gildandi 
löggjöf og tryggja að regluverkið gangi upp. Sé ætlunin að skylda tiltekið fyrirtæki, sem er 
einkarekið, til að taka við allri hrámjólk sem er í boði getur það haft umtalsverðar afleiðingar, 
svo sem þannig að offramboð getur orðið með þeim afleiðingum að afurðin ónýtist með 
tilheyrandi fjárhagslegu tjóni fyrir viðkomandi fyrirtæki. Það þarf því að huga vandlega að 
áhrifum slíkra lagafyrirmæla, en það er að mati Mjólkursamsölunnar afar mikilvægt að

breytingar af þessu tagi séu vel ígrundaðar og það tryggt að önnur ákvæði myndi mótvægi og 
komi í veg fyrir röskun á hagkvæmni.

Ekki verður séð að þær tilvitnanir til stöðunnar í Noregi og Hollandi, sem vísað er til í 
athugasemdum við ákvæðið, gefi rétta mynd af stöðunni. Það er þannig vissulega rétt að í 
báðum ríkjum er markaðsráðandi afurðastöðvum skylt að selja hrámjólk til vinnslu 
mjólkurafurða að ákveðnu marki. Sú skylda er þó ekki í tómarúmi, heldur er gert ráð fyrir öðrum 
ráðstöfunum í því skyni að unnt sé að viðhalda hagræði og hagkvæmni á markaðnum. Þá 
vekur athygli að í athugasemdunum er ekki vikið að skyldu markaðsráðandi afurðastöðva í 
þessum tveimur ríkjum til að kaupa alla hrámjólk sem er í boði, en það er þó það nýmæli sem 
felst í fyrsta málslið 6. gr. frumvarpsins og full ástæða til að fjalla um hvort sá þáttur eigi sér 
hliðstæðu.

Sé ætlunin að taka mið af regluverki við skipulag mjólkuriðnaðar í Noregi, Hollandi eða öðrum 
ríkjum við breytingar á búnaðarlögum er mikilvægt að huga að öllum þáttum kerfisins. Þannig 
er til að mynda ótækt að yfirfæra tilteknar skyldur sem hvíla á markaðsráðandi afurðastöðvum, 
án þess að huga jafnframt að því hvernig kerfið virkar í heild sinni og að þeim 
mótvægisaðgerðum sem eru til staðar. Þar sem slík skoðun hefur ekki farið fram telur 
Mjólkursamsalan alls ekki tímabært að gera tillögur um breytingar á skipulagi mjólkuriðnaðar 
hér á landi, enda liggur ekki fyrir skoðun á skipulagi í nágrannalöndum eða almennt mat á 
áhrifum þeirra breytinga sem gerð er tillaga um.

Í dæmaskyni skal tekið fram að Mjólkursamsalan þekkir ágætlega til þess kerfis sem er við lýði 
í Noregi. Þar er í gildi umfangsmikið opinbert kerfi sem ætlað er að stýra framboði, 
markaðssetningu og fleiri atriðum sem varða markað fyrir landbúnaðarvörur. Í gildi eru ítarlegar 
reglur um markaðssetningu á landbúnaðarvörum sem tóku gildi í október 2008, en þær hafa 
tekið ýmsum breytingum (Forskrift um markedsregluering til á fremme omsetningen av 
jordbruksvarer). 1 Samkvæmt þessum reglum er gert ráð fyrir því að fyrirtækið Tine SA sé 
svokallaður markaðsstjórnandi (no: markedsregulator). Á þeim grunni er fyrirtækinu skylt að 
kaupa mjólk af bændum og ber jafnframt að afhenda mjólkursamlögum, sem taka þátt í 
verðjöfnunarkerfi sem er við lýði, mjólk til vinnslu á nánar skilgreindum kjörum. Þessi kaup- og 
söluskylda sem hvílir á Tine SA er þó alls ekki til staðar í einhvers konar tómarúmi, heldur er 
gert ráð fyrir ýmsum úrræðum og ráðstöfunum sem saman er ætlað að tryggja hagkvæmni við 
skipulag mjólkuriðnaðarins í Noregi. Þannig er til dæmis gert ráð fyrir verðjöfnunarkerfi með 
verðtilfærslum á milli framleiddra vara sem er ætlað að standa undir sér sjálft. Þá gilda ítarlegar 
reglur gilda um starfsemi Tine SA sem markaðsstjórnanda og því fer fjarri að þær séu 
einskorðaðar við kaup- og söluskyldu mjólkur, líkt og frumvarpstillagan virðist gera ráð fyrir. 
Þannig sinnir Tine SA ýmsum verkefnum í samræmi við skyldur sínar sem markaðsstjórnandi, 
en þar má nefna áætlanagerð sem varðar stöðu markaðarins og fær fyrirtækið tilteknar 
greiðslur vegna þess hlutverks sem það gegnir samkvæmt reglunum. Þetta undirstrikar að mati 
Mjólkursamsölunnar að sé ætlunin að leggja skyldur á tiltekið einkafyrirtæki þar að huga 
vandlega að áhrifum þess og tryggja að hagkvæmni verði viðhaldið.

Hvað varðar stöðuna í öðrum ríkjum þá er í athugasemdunum vísað með nokkuð almennum 
hætti til stöðunnar í Hollandi. Þar sem Holland á aðild að Evrópusambandinu eiga 
sameiginlegar reglur um landbúnaðarafurðir við, sbr. einkum Reglugerð nr. 1308/2013/EB 
(Regulation No. 1308/2013 of the European Parliament and of the Council of 17 December

1 https://lovdata.no/dokument/SF/forskrift/2008-10-22-1136.

2013 establishing a common organisation of the markets in agricultural products). Líkt og á við 
um hið norska regluverk þá er með engu móti unnt að yfirfæra hinar samevrópsku reglur fyrir 
landbúnaðarvörur yfir á Ísland. Um er að ræða margþætt kerfi, ýmsa möguleika á styrkjum og 
aðrar aðstæður vegna staðarhátta. Það er þó alls ekki svo að Mjólkursamsalan telji að ekki 
megi hafa hliðsjón af reglum sem gilda í öðrum ríkjum. Slíkt getur vel verið gagnlegt, en 
forsenda þess er að heildarmyndin liggi fyrir og ekki séu valin tiltekin ákvæði til fyrirmyndar án 
þess að gætt sé að því að kerfið í heild sinni geti náð þeim markmiðum sem að er stefnt. Í því 
sambandi má meðal annars nefna að þekkist víða að verð á hrámjólk sé mismunandi eftir því 
hvaða vöru hún er ætluð til vinnslu á. Þannig er verð á hrámjólk til vinnslu á framlegðarlágum 
vörur í sumum ríkjum lægra en verð á hrámjólk til vinnslu á framlegðarháum vörum. Slíkt 
fyrirkomulag kemur þá eftir atvikum í stað verðtilfærslu. Undirstrikar þetta enn frekar hversu 
brýnt það er að regluverk annarra ríkja sé skoðað heildstætt ef ætlunin er að taka af því mið.

Líkt og áður greinir er Mjólkursamsalan fylgjandi aðgerðum sem miða að því að styrkja stöðu 
smærri afurðastöðva. Mjólkursamsalan tekur undir það með Samkeppniseftirlitinu að 
ráðstafanir í anda þess sem lagt er til væru til þess fallnar og hafa raunar þegar verið gerðar 
ráðstafanir í framangreinda veru í starfsemi Mjólkursamsölunnar og móðurfélags fyrirtækisins 
Auðhumlu svf. Þannig er skipulagið með þeim hætti að Auðhumla svf. kaupir hrámjólk af 
bændum og selur hana svo til bæði Mjólkursamsölunnar og annarra afurðastöðva og 
vinnsluaðila á því verði sem ákveðið er af verðlagsnefnd búvara hverju sinni fyrir ógerilsneydda 
mjólk í lausu máli, með þeirri undantekningu þó að smærri afurðastöðvar og vinnsluaðilar fá 
fyrstu 300 þúsund lítrana með 11% afslætti frá því verði sem ákveðið er af verðlagsnefnd 
búvara hverju sinni. Mjólkursamsalan á því ekki í beinu viðskiptasambandi við bændur og selur 
enga hrámjólk til annarra afurðastöðva eða vinnsluaðila heldur kaupir fyrirtækið hrámjólk af 
Auðhumlu svf. til eigin vinnslu á sama hátt og aðrir. Mjólkursamsalan veitir hins vegar 
Auðhumlu þjónustu við söfnun mjólkur og mjólkureftirlit á grundvelli sérstaks þjónustusamnings 
þar að lútandi. Mjólkursamsalan leggur þó svo sem fyrr segir ríka áherslu á að allar breytingar 
á búvörulögum séu vel ígrundaðar og heildstætt mat lagt á áhrif og nauðsyn slíkra breytinga 
áður en þær eru í lög leiddar.

Í þessu sambandi vill Mjólkursamsalan að endingu taka fram að fyrirtækið telur nokkurs 
misskilnings gæta í athugasemdum við ákvæði 6. gr. í fyrirliggjandi frumvarpsdrögum um 
þýðingu hugtaksins afurðastöð. Samkvæmt 2. gr. búvörulaga er afurðastöð hver sú 
atvinnustarfsemi lögaðila eða einstaklings sem tekur við afurðum úr höndum frumframleiðenda 
til vinnslu, flokkunar, pökkunar, geymslu, heildsölu eða dreifingar. Það hefur ávallt verið 
skilningur Mjólkursamsölunnar að allar samþykktar starfsstöðvar í mjólkurvinnslu sem taka við 
hrámjólk til vinnslu og lúta eftirliti Matvælastofnunar á þeim grundvelli teljist afurðastöðvar í 
skilningi búvörulaga enda taka þær við hrámjólk til vinnslu þó þær annist ekki í öllum tilvikum 
söfnun hennar sjálfar og taki við henni úr hendi samvinnufélags frumframleiðenda. Að mati 
Mjólkursamsölunnar teljast því Biobú, Mjólkurbúið Kú og Arna ótvírætt til afurðastöðva enda 
eru umrædd fyrirtæki öll á lista Matvælastofnunar yfir samþykktar starfsstöðvar í 
mjólkurvinnslu, taka við hrámjólk til vinnslu og lúta eftirliti stofnunarinnar á þeim grundvelli. Því 
til frekari stuðnings má vísa til þess að enginn munur er á stöðu Mjólkursamsölunnar, sem er 
ótvírætt afurðastöð, og fyrrgreindra aðila að því er kaup á hrámjólk varðar.

III.
Um 71. gr. búvörulaga

Líkt og að framan greinir er lagt til að gildandi ákvæði 71. gr. búvörulaga verði fellt brott. Í ljósi 
þess telur Mjólkursamsalan rétt að fjalla stuttlega um ákvæðið og þýðingu þess að fella það 
brott án þess að gera aðrar ráðstafanir samhliða.

Ákvæði 71. gr. búvörulaga er svohljóðandi:

Þrátt fyrir ákvæði samkeppnislaga er afurðastöðvum í mjólkuriðnaði heimilt að 
sameinast, gera með sér samkomulag um verkaskiptingu milli mjólkursamlaga að því 
er varðar framleiðslu einstakra mjólkurvara og hafa með sér annars konar samstarf til 
þess að halda niðri kostnaði við framleiðslu, geymslu og dreifingu mjólkurafurða.

Ákvæðið veitir því afurðastöðvum í mjólkuriðnaði heimild til að gera með sér samkomulag um 
verkaskiptingu og hafa með sér annars konar samstarf í því skyni að halda niðri kostnaði við 
framleiðslu, geymslu og dreifingu mjólkurafurða.

Í ljósi þeirrar umræðu sem átt hefur sér stað í samfélaginu um gildi ákvæða samkeppnislaga 
nr. 44/2005 um starfsemi Mjólkursamsölunnar telur fyrirtækið brýnt að árétta að framangreint 
ákvæði veitir Mjólkursamsölunni ekki altæka undanþágu frá ákvæðum 10. og 11. gr. 
samkeppnislaga. Ákvæðið veitir afmarkaða heimild til samkomulags og samstarfs í þeim 
tilgangi sem þar er tilgreindur. Að öðru leyti gilda fyrr greind ákvæði um starfsemi 
Mjólkursamsölunnar á sama hátt og um starfsemi annarra fyrirtækja. Þá tekur ákvæðið að 
sjálfsögðu ekki til Mjólkursamsölunnar einnar heldur geta allar afurðastöðvar í mjólkuriðnaði 
nýtt sér umrædda heimild.

Á grundvelli framangreinds ákvæðis hefur Mjólkursamsalan gert samkomulag við Kaupfélag 
Skagfirðinga svf. um verkaskiptingu að því er framleiðslu mjólkurvara varðar og ráðstafanir í 
því skyni að halda niðri kostnaði við framleiðslu, geymslu og dreifingu mjólkurafurða. Í trausti 
þessarar heimildar hafa Mjólkursamsalan og Kaupfélag Skagfirðinga svf. þannig skipt með sér 
verkum og ráðist í umfangsmiklar aðgerðir á undanförnum árum til einföldunar á öllu 
framleiðsluskipulagi, birgðahaldi og dreifingu með það að markmiði að hagræða eins og kostur 
er og stuðla þar með að bæði hærra verði á mjólk til bænda og lægra verði á mjólk og 
mjólkurvörum til neytenda. Þannig hafa Mjólkursamsalan og Kaupfélag Skagfirðinga skipt með 
sér verkum að því er framleiðslu tilgreindra mjólkurvara varðar og hagað skipulaginu þannig 
að hver vörutegund sem samkomulag þeirra tekur til er framleidd á þeim stað sem 
hagkvæmastur er með tilliti til viðkomandi vörutegundar. Í því sambandi skiptir nálægð við 
bændur, geymsluþol vara, flutningskostnaður og nálægð við markaði máli. Þannig er svo dæmi 
sé nefnt allur fastur ostur framleiddur í Skagafirði en mjólk að mestu leyti pakkað á Suðurlandi.

Markmiðið með samstarfinu er því að ná fram auknu hagræði með því að lækka kostnað. Ísland 
er hvort tveggja fámennt og tiltölulega strjálbýlt. Það er því ljóst að kostnaður við að safna mjólk 
er hár á Íslandi samanborið við önnur lönd auk þess sem afkastamiklar vélar til framleiðslu 
tiltekinna mjólkurafurða anna auðveldlega allri innanlandseftirspurn. Með samræmdu skipulagi 
á framleiðslunni er því hægt að ná fram ná fram eins hagkvæmri nýtingu framleiðsluþátta 
þjóðfélagsins og kostur er.

Þessu til nánari skýringar má vísa til þess að á mörgum mörkuðum er það svo að þegar keyptar 
eru nýjar og afkastamiklar vélar er hægt að ná fram lækkun meðalkostnaðar. Bætt skipulag 
söfnunar og dreifingar getur leitt til þeirrar sömu niðurstöðu. Ef allar afurðastöðvar mundu 
sjálfar annast söfnun á mjólk eða kaupa sér svo öflugar vélar að þær önnuðu 
innanlandseftirspurn yrði lágmark meðalkostnaðar hærra þar sem kostnaður hvers og eins 
myndi dreifast á færri einingar. Gæti markaðsverð því orðið hærra en ella. Þá felst í því 
tvíverknaður að halda úti mörgum kerfum til söfnunar á mjólk úr sömu sveit og leiðir aðeins til 
aukins kostnaðar. Samstarf er því til þess fallið að ná fram meiri hagkvæmni í mjólkuriðnað en 
ella. Í þessu samhengi er mikilvægt að hafa í huga fyrr greint samspil ákvæða búvörulaga. 
Þannig er afurðastöðvum í mjólkuriðnaði heimilt að hafa með sér samstarf á framangreindum 
grundvelli en verðlagning lýtur hins vegar ákvörðunum verðlagsnefndar búvöru sem kemur í 
veg fyrir að þær geti haft fákeppnishagnað af starfsemi sinni. Með þessu fyrirkomulagi er því 
hvort tveggja tryggt hagkvæm nýting framleiðsluþátta þjóðfélagsins sem og hærra verð á mjólk 
til bænda og lægra verð á mjólk og mjólkurvörum til neytenda.

Verði ákvæði 71. gr. fellt brott í heild líkt og lagt er til er grundvellinum kippt undan fyrrgreindu 
samstarfi með tilheyrandi tjóni fyrir aðila þess, bændur og neytendur.

Að mati Mjólkursamsölunnar liggur því ljóst fyrir að ef fella á ákvæði 71. gr. brott í heild sinni 
er nauðsynlegt að gera aðrar ráðstafanir samhliða til að koma í veg fyrir að tjón hljótist af. 
Þannig hefur umrætt samstarf skilað bæði bændum og neytendum umtalsverðum ábata sem 
veruleg hætta er á að fari forgörðum verði ákvæðið fellt brott. Mjólkursamsalan leggur því ríka 
áherslu á að lagt verði ígrundað mat á bæði raunveruleg áhrif sem og nauðsyn þess að fella 
umrætt ákvæði brott í heild og ef í kjölfar slíks mats verður allt að einu talið rétt að fella það 
brott verði samhliða mælt fyrir um ráðstafanir til að koma í veg fyrir að fyrr greind fyrirtæki sem 
og bæði bændur og neytendur verði fyrir tjóni. Slíkar ráðstafanir gætu svo dæmi sé nefnt falist 
í því að koma á öflugu og skilvirku verðtilfærslukerfi sem allar afurðastöðvar, jafnt stórar sem 
smáar, ættu aðild að.

Framangreindu til viðbótar vill Mjólkursamsalan svo árétta að framleiðslukostnaður í 
mjólkuriðnaði lækkaði verulega í kjölfar þeirrar þróunar sem átti sér stað eftir að 71. gr. 
búvörulaga var leidd í lög í núverandi mynd og sú lækkun hefur ótvírætt skilað sér til bæði 
bænda og neytenda. Neðangreind mynd 1 sýnir þróun vinnslu og dreifingarkostnaðar 
afurðastöðva í mjólkuriðnaði eins og verðlagsnefnd búvara samþykkti til hækkunar út í 
heildsöluverð mjólkur á tímabilinu 2003 -  2013. Á meðan almennt verðlag í landinu hækkaði 
um 88% samkvæmt vísitölu neysluverðs, þá hækkaði vinnslu- og dreifingarkostnaður 
samkvæmt ákvörðun verðlagnefndar búvöru aðeins um 38%. Ástæða þess að miða við vísitölu 
neysluverðs (NVT) í þessum samanburði, en ekki sömu vísitölu án húsnæðiskostnaðar, er sú 
að vísitalan með húsnæðiskostnaði stendur nær raunkostnaði í rekstri afurðastöðva en 
vísitalan án húsnæðiskostnaðar. Jafnframt má benda á þann veigamikla þátt að 
fjárskuldbindingar almennings eru tryggðar miðað við vísitölu neysluverðs með 
húsnæðiskostnaði.

Samkvæmt rekstrarlíkani fyrir rekstur afurðastöðva, sem verðlagsnefnd búvara styðst við, nam 
sú kostnaðarlækkun sem náðst hafði á árinu 2013 a.m.k. 2.000 m.kr. á verðlagi þess árs á 
ársgrunni. Það samsvarar um 20 kr. pr. lítra mjólkur. Þá er ónefnt það sem hefur skilað sér til 
bænda.

Þróun V ísitölu neysluverðs (N VT) o g v innslukostnaðar m jólkur 2003 - 2014

Vísitala neysluverðs 88%

Hækkun vinnslukostnaðar 

m jólkur skv. ávörðun 

Verðlagsnefndar 38%

“ Vísitala neysluverðs

to ll.

-V IN N S L U - OG DREIFINGARKOSTNAÐUR MJÓLKUR

80

Mynd 1

Á neðangreindum myndum 2 og 3 koma fram upplýsingar um hækkun á lágmarksverði mjólkur 
til bænda. Í stuttu máli sagt þá hækkaði lágmarksverð á mjólk til bænda um 98,9% á tímabilinu. 
Það samsvarar 41,21 kr. pr. lítra mjólkur (82,92 - 41,71 kr. pr. lítra). Af þessari hækkun greiddu 
neytendur 34,94 kr. pr. lítra en afurðastöðvar 6,27 kr. pr. lítra. Á föstu verðlagi samsvarar þessi 
greiðsla til 10,60 krónum pr. lítra eða um 1.100 -  1.200 kr. pr. lítra á ársgrunni miðað við 
meðaltals ársmagn mjólkur þess tíma. Að viðbættri raunlækkun til neytenda er því hér a.m.k. 
um 30 kr. pr. lítra mjólkur að ræða eða um 3.000 m.kr. á verðlagi ársins 2013 á ársgrunni.

Hækkun á afurðaverði til bænda fjármagnað með hagræðingu 

afurðastöðva en ekki sett út í heildsöluverð mjólkur 2003 - 2007

Á verðlagi 2014

Dags kr/ltr NVT millj. ltr/ár millj. kr/ár kr/ltr Kr

1. janúar 2004 1,00 128,9 110 110 1,84 202

1. janúar 2005 1,46 134,0 110 161 2,58 284

1. október 2006 2,00 149,1 110 220 3,18 349

1. júlí 2007 1,19 153,0 110 131 1,84 203

1. nóvem ber 2007 0,62 124,5 110 68 1,18 130

Samtals 6,27 690 10,61 1.168

V ís ta la  se p te m b er 2014 236,8

H e im ild  H agsto fa  Ís la n d s  og V e rð la g sne fnd  búvöru

Mynd 2

Þróun Vísitölu neysluverðs (NVT) og verðs til bænda 2003 - 2014

a) Greitt af neytendum í gegnum heildsöluverðshækkanir
b) Greitt með hagræðingu í mjólkuriðnaði 15% (99 % - 84%

| b) Verð t i l  bæ nda se tt ú t í 

■ Vísitala neysluverðs þ.a. se tt ú t í verðlag • gr. t i l  bænda

Mynd 3: Þróun verðs til bænda greitt af neytendum og af hagræðingarfé afurðastöðva

Á neðangreindri mynd 4 má sjá árangurinn þar sem heildsöluverð hækkaði á sama tímabili 
umtalsvert minna en kostnaðarþróun í landinu. Á sama tíma fengu bændur hækkanir töluvert 
umfram verðlagsþróun vegna fordæmalausra og mikilla hækkana á stærstu aðfangaliðum í 
búrekstri sem orðið hafa, líkt og á áburði, kjarnfóðri o.fl. Þar eru hækkanir um 140% - 260% á 
tímabilinu og sérstaklega eftir árið 2008.

Þróun Vísitölu neysluverðs (NVY), vinnslukostnaðar mjólkur og heildsöluverðs nýmjólkur og brauðosts
2003 - 2014

2 0 0  ----------------------------------------------------------------------------------------------------------------------------------------------------------------------------------------------------------------------------------------------------------

o o o o o o c n c n o o O t H r - i r N i r N i m m

- V ís ita la  neysluverðs V IN N S LU - OG DREIFINGARKOSTNAÐUR MJOLKUR —  —  N ým jó lk  1 / 1 /  ltr  fe rn u r  H eildsöluverð  —  —  B rauðostur 26%  H eildsöluverð

8 0

Mynd 4: Þróun heildsöluverðs helstu mjólkurvara og vinnslu- og dreifingakostnað 
afurðastöðva í samanburði við NVT á tímabilinu 2003 -  2013

Að öllu fyrrgreindu virtu má ljóst vera að árangur samstarfs og samþjöppunar í mjólkuriðnaði 
er umtalsverður og hefur skilað samfélaginu verulegum ávinningi. Mjólkursamsalan leggur því 
sem fyrr áherslu á að raunverulegt mat sé lagt á nauðsyn þess að fella ákvæði 71. gr. brott í 
núverandi mynd og gripið til nauðsynlegra mótvægisaðgerða verði það lagt til ella er hætt við 
því að fyrrgreindum ávinningi verði varpað fyrir róða. Þá leggur Mjólkursamsalan jafnframt 
áherslu á að skoðaðar verði aðrar leiðir í því skyni að styrkja stöðu smærri afurðastöðva en að 
fella brott ákvæði 71. gr. búvörulaga með tilheyrandi tjóni fyrir samfélagið. Í því sambandi væri 
svo dæmi sé nefnt hugsanlegt að lögbinda ákvæði í þá veru að smærri afurðastöðvar fái tiltekið 
magn af hrámjólk á lægra verði en því sem ákveðið er af verðlagsnefnd búvara fyrir 
ógerilsneydda mjólk í lausu máli.

Að endingu vill Mjólkursamsalan árétta mikilvægi þess að allar breytingar á búvörulögum séu 
vel ígrundaðar og mat lagt á raunveruleg áhrif slíkra breytinga áður en þær eru í lög leiddar 
svo tryggja megi sem breiðasta sátt um skipulag mjólkuriðnaðarins til framtíðar. 
Mjólkursamsalan áskilur sér rétt til að koma að frekari sjónarmiðum og eftir atvikum gögnum 
síðar ef þörf er á.

Virðingarfyllst,
f.h. Mjólkursamsölunnar ehf.

y f
 7---------

Ari Edwald, forstjóri

